
Greinargerð II vegna stjórnsýslubreytinga 2021-2022

Inngangur

Á fundi bæjarstjórnar Akureyrarbæjar 15. júní 2021 var samþykkt með 11 samhljóða atkvæðum tillaga að 
breytingum á stjórnskipulagi Akureyrarbæjar ásamt skipuriti. Tillagan byggði á samstarfssáttmála 
bæjarstjórnar frá 22. september 2020, þar sem m.a. kom fram að bæjarstjórn ætli að einfalda stjórnsýslu 
og sameina svið. Áfram var unnið út frá því markmiði skipulagsbreytinga, sem hófust árið 2017, að 
einfalda stjórnkerfið, lækka kostnað og bæta þjónustu. Í greinargerðinni sem lögð var fram til samþykktar 
15. júní sl. kom fram að bæjarfulltrúarnir Halla Björk Reynisdóttir, Guðmundur Baldvin Guðmundsson og 
Hlynur Jóhannsson, í samvinnu við fulltrúa Strategíu, þær Guðrúnu Ragnarsdóttur, Helgu Hlín 
Hákonardóttur og Margréti Sanders, ásamt Huldu Sif Hermannsdóttur aðstoðarmanni bæjarstjóra og 
Ásthildi Sturludóttur bæjarstjóra, unnu að tillögunum sem lagðar voru fram. Ráðgjafarnir áttu á 
undirbúningstímanum samtöl við alla sviðsstjóra og hóp forstöðumanna og byggði tillagan að nýju skipuriti 
m.a. á þeim samtölum.  

Í tillögunum sem samþykktar voru kom fram að fækka skyldi sviðum um eitt og að breytingar yrðu á 
verkefnum. Einnig að ekki væri ólíklegt að eitthvað mundi taka breytingum í ferlinu sem bæjarstjóri og 
viðeigandi sviðsstjórar hafa síðustu mánuði fylgt eftir og borið ábyrgð á. Í tillögunum kom fram að 
skipulagsbreytingarnar skyldu taka gildi um áramót 2021-2022 og undirbúningur að framkvæmd 
breytinga skyldi hefjast á haustdögum.  

Frá því í haust hefur átt sér stað mikil vinna við greiningu starfa og verkefna með tilheyrandi rýningu 
starfslýsinga. Verkefnin eru misjafnlega flókin úrlausnar og ljóst að þrátt fyrir að stjórnsýslubreytingarnar 
taki gildi nú um áramót, þá er margt sem þarfnast frekari greininga og lengri framkvæmdatíma. Í 
greiningarvinnunni hafa jafnframt opnast tækifæri til breytinga og umbótaverkefna. Áherslan á 
innleiðingu á stafrænum lausnum hefur orðið sýnilegri með nýju sviði sem tekur formlega til starfa um 
áramót en byrjað er að greina og leggja línur nú þegar. Ljóst er að það svið sem stoðsvið mun gegna afar 
stóru hlutverki við að umbreyta þjónustu Akureyrarbæjar yfir í hinn stafræna heim. 

Rauði þráðurinn í stjórnsýslubreytingunum hefur því verið að ná fram hagræðingu með því að einfalda 
stjórnkerfið, innleiða stafrænar lausnir og lækka kostnað ásamt því að bæta þjónustu.

Skipurit

Meðfylgjandi eru skipuritsmyndir af sviðum sveitarfélagsins sem verða sex talsins frá og með áramótum 
en þær breytingar hafa verið gerðar frá því að tillögurnar voru kynntar fyrr á árinu að verkefnastofa hefur 
verið tekin út úr fyrri tillögu og munu verkefni þeirra starfsmanna verða hluti af nýju þjónustu- og 
skipulagssviði. Einnig er búið að taka út heitið Keldan sem samráðsvettvang fræðslu- og lýðheilsusviðs og 
velferðarsviðs. Það kemur til af því að stóra verkefni þessara tveggja sviða til næstu ára hvað varðar 
samstarf verður innleiðing farsældarfrumvarps um velferð barna en lögin taka gildi um næstu áramót.  

Yfirlitsmynd yfir skipurit Akureyrarbæjar:

Fræðslu- og lýðheilsusvið:

Tillagan: Samfélagssvið verður lagt niður og munu verkefni þess deilast niður á fræðslu- og lýðheilsusvið 
og þjónustu -og skipulagssvið.  Sviðsstjóri fræðslusviðs verður sviðsstjóri fræðslu- og lýðheilsusviðs.

Þjónustu- og skipulagssvið:

Tillagan: Skipulagssvið verður lagt niður sem sjálfstætt svið. Þjónustu- og skipulagssvið er nýtt svið. Þar 
verða ákveðnir þættir innri og ytri þjónustu við íbúa færðir á einn stað, ásamt skipulagsmálum sem eru 
skilgreind sem þjónusta við íbúa. Þróun Akureyrarbæjar til framtíðar og menningarmál verða hluti af ytri 
þjónustu. Akureyrarstofa í þeirri mynd sem hún er í dag verður lögð niður. Í nútímasamfélagi er sífellt meiri 
áhersla á þjónustu við íbúa og upplýsingagjöf sveitarfélaga. Skipulags- og byggingamál snúast að miklu 
leyti um upplýsingagjöf og þjónustu við íbúa. Sameining upplýsingagjafar, atvinnumála og skipulags gefur 
líka einstakt tækifæri til þess að horfa á skipulagsmálin til framtíðar og framþróun Akureyrarbæjar. Með 
þessu er líka viðhaldið mörkum á milli framkvæmda og eftirlits byggingafulltrúa sem er afar mikilvægt. 
Sviðsstjórastarfið verður auglýst. 

Nýr sviðsstjóri tók til starfa í október. Síðan þá hefur verið unnið hörðum höndum að frekari útfærslu á 
nýju sviði er snýr að breyttum áherslum og tilfærslum verkefna og hefur þessi vinna verið leidd af nýjum 
sviðsstjóra. Nöfn rammanna tveggja; þjónusta og þróun og atvinnu- og menningarmál eru valin m.t.t. þess 
að vera lýsandi fyrir þær áherslur og verkefni sem hvor rammi fyrir sig inniheldur. Í rammanum þjónusta 
og þróun eru til að mynda verkefni stafrænna umbreytinga, rafræn stjórnsýsla og skjalavarsla, þjónusta 
við kjörna fulltrúa, þjónustuver sveitarfélagsins og þróun þeirrar þjónustu ásamt ýmsum 
umbótaverkefnum sem ganga þvert á öll svið sveitarfélagsins, enda er þjónustu- og skipulagssvið skilgreint 
sem stoðsvið. Í rammanum atvinnu- og menningarmál eru til að mynda verkefni ferðaþjónustu og 
áframhald þróunar á Akureyri, Hrísey og Grímsey sem áfangastöðum ferðamanna, gerð og eftirfylgni með 

nýrri atvinnustefnu sveitarfélagsins og tengsl við SSNE vegna atvinnumála, kynningar- og markaðsmál 
m.t.t. kynningar á fjölbreyttri þjónustu, starfsemi og skipulagsmálum sveitarfélagsins með íbúamarkað í 
huga en einnig markaðsmál þar sem innlend ferðaþjónusta er markhópurinn. Jafnframt eru þar erlend 
samskipti sveitarfélagsins og menningarmál sem snúa m.a. að eftirfylgd samninga við stofnanir og 
einkaaðila en einnig ákveðnir þættir í menningar- og safnamálum er snúa að lögum sem sveitarfélaginu 
ber að fara eftir. Að síðustu er viðburðahald ákveðinna viðburða sem sveitarfélagið stendur sjálft fyrir og 
hefur lagt áherslu á að komi til framkvæmda s.s. Barnamenningarhátíð, vistað í rammanum atvinna- og 
menningarmál. 

Mannauðssvið:

Tillagan: Stjórnsýslusvið verður lagt niður og skiptast verkefni þess á mannauðssvið og þjónustu- og 
skipulagssvið.  Sviðsstjóri stjórnsýslusviðs verður sviðsstjóri mannauðssviðs. 

Fjársýslusvið:

Tillagan: Fjársýslusvið verður óbreytt með sama sviðsstjóra.

Á fundi bæjarráðs 11. mars 2021 var lögð fram tillaga um breytingu á skipuriti fjársýslusviðs sem fólst í því 
að bætt var við forstöðumanni hag- og áætlanagerðar.  

Velferðarsvið:

Tillagan: Velferðarsvið verður óbreytt með sama sviðsstjóra. 

Umhverfis- og mannvirkjasvið:

Tillagan: Breytingar á umhverfis-og mannvirkjasviði verða síðar. 

Í þeirri greiningarvinnu sem fór af stað á haustdögum voru verkefni sviðsins rýnd rækilega og var það 
mat bæjarstjóra, sviðsstjóra umhverfis- og mannvirkjasviðs og formanns umhverfis- og mannvirkjaráðs 
að unnt væri að leggja til eftirfarandi tillögur fyrr en gert var ráð fyrir á vordögum og miðast þær við að 
taka gildi um áramót líkt og hinar stjórnsýslubreytingarnar. Tillögurnar gera ráð fyrir sjö römmum og 
verður til nýr rammi sem nefnist nýframkvæmdir og viðhald gatna, stíga og almennra umferðarmála. 
Hlíðarfjall flyst undir sviðsstjóra umhverfis- og mannvirkjasviðs en reksturinn verður á forræði bæjarráðs. 

Umhverfismiðstöðin fer undir rekstrardeild. Áfram verður unnið að umbótaverkefnum sem greind voru á 
haustdögum og snúa t.d. að frekari samlegð verkefna og rekstri Strætó. 

Tímalína 

Samþykkt var að stjórnsýslubreytingarnar tækju gildi um áramót og það mun nú raungerast. Innleiðing og 
framkvæmd breytinganna mun hins vegar standa yfir allt næsta ár. Áfram verður unnið að því að greina 
verkefni og störf með það að markmiði að einfalda stjórnsýsluna, auka samlegð, ná fram hagræðingu og 
aukinni fagmennsku og gæðum.

Nefndir og ráð

Um áramót munu fjórar nefndir verða lagðar niður samkvæmt tillögunum. Stjórn Akureyrarstofu og 
frístundaráð eru lagðar niður og munu málefni stjórnar Akureyrarstofu færast til bæjarráðs og málefni 
frístundaráðs undir fræðslu- og lýðheilsuráð. Stjórn Hlíðarfjalls verður lögð niður og málefni Hlíðarfjalls 
verða til umfjöllunar í bæjarráði. Að síðustu mun kjarasamninganefnd verða lögð niður.  

Samþykktum nefnda og ráða hefur verið breytt til samræmis við stjórnsýslubreytingarnar.

Fjárhagslegur ávinningur

Líkt og fram kom í greinargerð um stjórnsýslubreytingarnar sem lögð var fram í júní sl. kom fram að eitt 
markmið stjórnsýslubreytinganna er að ná fram hagræðingu sem felur m.a. í sér fækkun starfa og 
breytingu á þjónustustigi með áherslu á lögbundin verkefni. Áfram verður unnið að því að greina störf og 
verkefni m.t.t. þess að færa þau til með því að gera breytingar á þeim, útvista verkefnum eða mögulega 
að leggja þau niður. Þá liggur fyrir að rýna enn frekar stór rekstrarverkefni hjá UMSA.  Þar eru mikil 
tækifæri til breytinga. Enn fremur eru tækifæri í rekstri leik- og grunnskóla hjá Akureyrarbæ með 
innleiðingu  menntastefnunnar. 

Í samstarfssáttmála bæjarstjórnar er eitt markmiða að sjálfbærum rekstri að fækka fermetrum með því að 
samnýta/og eða selja húsnæði. Það birtist m.a. í þeim áætlunum að sameina stjórnsýsluna undir einu þaki 
með viðbyggingu við Ráðhúsið. Nú liggur fyrir vinningstillaga að viðbyggingu sem unnið verður með og 
hún þróuð m.t.t. breyttra þarfa á sveigjanleika starfa og fjölda fermetra á vinnustað. Eitt markmiða 
sáttmála bæjarstjórnar snýr einmitt að því að skoða úrbætur á vinnuaðstöðu og vinnufyrirkomulagi 
starfsfólks, að auka sveigjanleika í starfi og draga úr veikindaforföllum. Það er ljóst að Covid-19 
heimsfaraldurinn hefur haft þau áhrif að breytingar hafa orðið hvað varðar sveigjanleika m.t.t. heimavinnu 
og þar með breyttum áherslum og tækifæri skapast til fækkunar fjölda fermetra á vinnustað. Áætlanir um 
sameiningu stjórnsýslunnar gera ráð fyrir í kringum 100 milljóna króna árlegum sparnaði.    

Lokaorð

Nú þegar má segja að skipulagsbreytingarnar sem taka eiga formlega gildi um áramót séu að hluta til 
komnar til framkvæmda. Sviðin eru farin að vinna eftir nýju verklagi að stóru leyti. Skýrist það helst af því 
að sviðsstjóri samfélagssviðs lét af störfum um miðjan nóvember. Auk þess eru mannabreytingar sem leiða 
til breytinga á störfum og skipulagi. Þá er nýr sviðsstjóri kominn til starfa á þjónustu-og skipulagssviði með 
nýja sýn og allt aðra reynslu sem nýtist vel. Flutningum milli hæða í Ráðhúsinu og allsherjar tiltekt er að 
ljúka. Miklar breytingar hafa orðið samfara því. Starfshættir, þjónusta og tækniþróun og þar með ásýnd 
sveitarfélagsins mun taka miklum breytingum á næstu misserum og í því eru fólgin mikil tækifæri. 

Akureyri, 14. desember 2021

Ásthildur Sturludóttir, bæjarstjóri.


